Vrae oor die doop van Johannes die Doper

Vraag: Johannes het in die Jordaanrivier mense in water gedoop. Het Johannes met hierdie
gebruik om mense in water te doop, begin of was dit reeds in sy tyd 'n gebruik?

Antwoord: Alhoewel die doop nie 'n amptelike deel van Judaisme was nie, is dit nie-amptelik deur
sommige Joodse mense beoefen, veral onder die Essene.

Vraag: Die besnydenis is gebruik om die seuntjie die teken van die Verbond te gee. Het
Johannes die besnydenis met die doop in water vervang of was die doel van doop in water
iets heel anders? Byvoorbeeld die afwassing van die sonde (in die plek van al die vroeére
offerandes) na die bekering en redding?

Die besnydenis wat met bloed gepaard gegaan het was ‘n teken en seél wat nie net gedui het op
insluiting in die verbond nie, maar wat ook vooruit gewys het na die afwassing / vryspraak van
sondes deur Jesus se bloed aan die kruis (Rom. 4:11). Alle ander Ou Testamentiese
“Bloedtekens” bv. die offers het ook alles heengewys na Jesus se volmaakte offer aan die kruis.
Eers na Jesus se kruisiging en nadat Hy die doop ingestel het in die Naam van die Vader, Seun en
Gees (Matt. 28:19-20) is die besnydenis vervang met die doop (Kol. 2:11-12).

Die kern van Johannes se prediking saam met sy doop was “Bekeer julle, want die koninkryk van
die hemel het naby gekom.” (Matt.3:2) Om jou te bekeer (met die hulp van die Here), beteken om
weg te draai van sonde, en terug te draai na die Here. Die doel van Johannes se prediking en doop
was om die pad gereed te maak vir Jesus (Matt. 3:3). Johannes se doop was maar ‘n
voorafskaduwing van die eintlike doop wat Jesus sou instel, en dit wil voorkom of dit ‘n teken was
van die mense se bekering. (Matt. 3:11)

Hoekom het Jesus daarby ingeval om Hom ook te laat doop?

Jesus laat Hom doop want dit was die wil van sy Vader (Joh. 3:15). Hierdeur leer Jesus vir ons
gehoorsaamheid. Dit was ook die Vader se plan om Jesus se doop te gebruik om Jesus te salf met
die Heilige Gees (HK Sondag 12). Dit is immers wat die haam “Christus” beteken, dit beteken
“Gesalfde”. Die doop van Jesus is ook een van die gedeeltes in die Bybel wat vir ons die drie
Persone in Drie-Eenheid die duidelikste bekend maak (Matt. 3:16-17).

Wat sou die Jode beweeg het om hulle te laat doop (in stryd met hulle eeue oue gebruike) as
die nuwe Verbond nog nie bekend gemaak is nie?

Reeds in die Ou Testament word daar aangekondig dat daar weer ‘n groot profeet soos Elia op die
toneel sal verskyn (Mal. 4:4-6). Voor Johannes se geboorte sé die engel aan Sagaria dat Johannes
die profeet soos Elia sal wees (Luk. 1:17). Die engel kondig ook aan wat God se plan is met
Johannes die Doper (Luk. 1:17). Ons kan dus aanvaar dat God die mense deur sy Gees gedring
het om so na Johannes te stroom (Matt. 3:6). Omdat die doop reeds ‘n nie-amptelike gebruik
onder die Jode was, was hulle waarskynlik gemaklik daarmee om ook deur Johannes gedoop te
word.

Is die doop wat ons deesdae as sakrament bedien, dieselfde doop as wat Johannes mee
begin het?

Ons doop met die doop wat Jesus ingestel het in die naam van die Vader, Seun en Heilige Gees
(Matt. 28:19-20).

